
Azərbaycan üzrə seçki dairələri 
dairə seçki komissiyalarında 
ixtisaslaşdırılmış kurslara başlanılıb
(əvvəli 2-ci səhifədə)

Şamaxı rayonu. 85 saylı Şamaxı 
seçki dairəsi dairə seçki komissiyasında 
keçirilən seçki hüquqları üzrə ixtisaslaşdı-
rılmış kursların ilk günündə komissiyanın 
üzvləri və dairənin əhatəsində olan 63 seçki 
məntəqəsinin sədrləri iştirak edirlər.

Kursun birinci günü “Seçici siyahıları 
ilə işin təşkili, referendumqabağı təşviqatın 
aparılmasına şərait yaradılması, bildirişlərin 
seçicilərə çatdırılması  və sair istiqamətlərdə 
yerli icra və bələdiyyə qurumlarının rolu 

və onların seçki komissiyaları ilə səmərəli 
qarşılıqlı əlaqələrinin qurulması” mövzu-
sunda məruzə ilə başlayıb. Bu barədə rayon 
icra hakimiyyəti başçısının birinci müavini 
Qasım Qasımov çıxış edib. 

Daha sonra rayon məhkəməsinin hakimi 
Ehtibar Hümbətov referendumda iştirak 
hüququ və onun təminatının qanunvericilik 
əsasları ilə bağlı məsələlərə aydınlıq gətirib. 
O, həmçinin aşağı seçki komissiyaları və 
məhkəmələr tərəfindən referendumda iştirak 
hüququnun qorunması mexanizmləri barədə 
də ətraflı məlumat verib.

Hər iki mövzu ilə əlaqədar iştirakçıları 
maraqlandıran suallar cavablandırılıb. 

İxtisaslaşdırılmış kursun ilk günü semi-
narla yekunlaşıb. Dairə seçki komissiyasının 
sədri Hüseyin Rəcəbov seçici siyahıları ilə 
iş qaydası barədə mövcud qanunvericiliyin 
tələblərini ətraflı şərh edib. 

* * *
Digər şəhər və rayonlarda da keçirilən 

ixtisaslaşdırılmış kurslar avqustun 24-də 
başa çatacaq.

AZƏRTAC

Hərbi Dəniz Qüvvələrində 
komanda-qərargah 
təlimləri başlayıb

 � Azərbaycan Respublikasının Prezidenti, Silahlı Qüvvələrin 
Ali Baş Komandanı cənab İlham Əliyevin göstərişinə və təsdiq 
edilmiş döyüş hazırlığı planına əsasən, avqustun 22-də Hərbi Dəniz 
Qüvvələrində komanda-qərargah təlimləri başlayıb.

Müdafiə Nazirliyindən aldığımız 
məlumatda bildirilir ki, Hərbi Dəniz 
Qüvvələri bazasına gələn nazirliyin 
rəhbərliyi hərbi hissənin qərargahı qarşı-
sında ucaldılmış ümummilli lider Heydər 
Əliyevin abidəsinin önünə gül dəstəsi 
qoyaraq, öz ehtiramlarını ifadə ediblər.

Müdafiə naziri general-polkovnik 
Zakir Həsənov Hərbi Dəniz Qüvvələrinin 
hərbi gəmilərin daimi bazalanma 
məntəqəsində olub, gəmilərin və şəxsi 
heyətin döyüşə hazırlıq səviyyəsini yox-
layıb.

Hərbi Dəniz Qüvvələri 
komandanı vəzifələrini icra edən 1-ci 
dərəcəli kapitan Hicran Rüstəmzadə 
qüvvə və vasitələrin tam döyüşə hazır 
olma dərəcəsinə gətirilmə qərarını məruzə 
edib.

Komanda məntəqəsinə gələn müdafiə 
nazirinə təlimlərdə iştirak edən gəmilərin 
ümumi hazırlığı, Xəzər dənizinin 
Azərbaycan Respublikasına mənsub 
hissəsində əməliyyat şəraiti və Hərbi 
Dəniz Qüvvələrinin idarə olunması barədə 
operativ məlumat verilib.

Hərbi Dəniz Qüvvələri, Hərbi Hava 
Qüvvələri, eləcə də Raket və Artilleriya 
Qoşunlarının qüvvə və vasitələrinin cəlb 
olunması ilə keçirilən təlimlərin əsas 
məqsədi Xəzər dənizinin əməliyyat zona-
sında enerji infrastrukturunun mühafizəsi 
üzrə birgə fəaliyyətlərin planlaşdırılma-
sından ibarətdir.

Bir neçə mərhələdə icra olunacaq 
təlimlər avqustun 25-də sona çatacaqdır.

Samirə ƏLİYEVA, 
“Xalq qəzeti”

Ədliyyə naziri Göygöl rayonunda 
vətəndaşları qəbul edib

 � Prezident İlham Əliyevin dövlət qurumları tərəfindən 
insanlara layiqli xidmət göstərilməsi, vətəndaşların müraciətlərinə 
qayğı və həssaslıqla yanaşılması, bu zaman ədalət prinsipinin tam 
təmin olunması ilə bağlı tapşırıqları Ədliyyə Nazirliyi tərəfindən daim 
diqqətdə saxlanılır, bu məqsədlə vətəndaşların bölgələrdə qəbulu 
davam etdirilir.

Ədliyyə Nazirliyinin mətbuat 
xidmətindən AZƏRTAC-a bildiriblər 
ki, mərkəzi icra hakimiyyəti orqan-
ları rəhbərlərinin şəhər və rayonlarda 
vətəndaşların qəbulu cədvəlinə uyğun 
olaraq avqustun 22-də ədliyyə nazi-
ri Fikrət Məmmədov Göygöl rayonu 
Heydər Əliyev Mərkəzində Göygöl, 
Samux və Goranboy rayonlarında yaşayan 
vətəndaşların qəbulunu keçirib.

Qəbuldan əvvəl nazir və Göygöl 
Rayon İcra Hakimiyyətinin başçısı 
Arif Seyidov ümummilli lider Heydər 
Əliyevin abidəsini ziyarət edərək, önünə 
gül dəstələri qoyub, ulu öndərin əziz 

xatirəsinə dərin ehtiramlarını bildiriblər.
Qəbul zamanı ədliyyə və məhkəmə 

fəaliyyəti, habelə digər müxtəlif 
məsələlərlə bağlı hər bir vətəndaş 
diqqətlə dinlənilib, müraciətlərdə qaldı-
rılan məsələlərin bir qismi elə yerindəcə 
öz həllini tapıb, digər müraciətlər üzrə 
qəbulda iştirak edən nazirliyin aidiyyəti 
məsul işçilərinə müvafiq tapşırıqlar 
verilib.

Vətəndaşlar bölgə sakinlərinin 
yerindəcə qəbulu və müraciətlərinə 
baxılması üçün rahat və əlverişli şərait 
yaradılmasından razılıqlarını ifadə edərək, 
göstərilən diqqət və qayğıya görə Pre-

zident İlham Əliyevə minnətdarlıqlarını 
ifadə ediblər.

Səfər zamanı ədliyyə naziri Göygöldə 
yerli məhkəmə və ədliyyə orqanla-
rının fəaliyyəti və iş şəraiti ilə tanış 
olub, hakimlər və ədliyyə işçiləri ilə 
görüşərək korrupsiyaya şərait yaradan 
halların aradan qaldırılması, şəffaflığın 
artırılması, qərarların ədalətliliyinin 
təmin edilməsi, eləcə də qərəzli yanaş-
manın yolverilməzliyi, vətəndaş-məmur 
münasibətlərinin sağlam zəmində 
qurulması, insanlara layiqli xidmət 
göstərilməsi, etik davranış qaydalarına 
ciddi riayət olunması ilə bağlı dövlət baş-
çısının tələblərini diqqətə çatdırıb, amnis-
tiya qərarının və cinayət qanunvericiliyinə 
iqtisadi sahədə bəzi cinayətlərin dekri-
minallaşdırılması ilə bağlı edilmiş yeni 
dəyişikliklərdən irəli gələn vəzifələrin 
vaxtında və dürüst icrasının təmin olun-
ması üzrə və digər müvafiq tövsiyə və 
tapşırıqlarını verib.

"Uşaqlar üçün ekoloji laboratoriya"da növbəti təlim
 � IDEA İctimai Birliyinin Azərbaycan Respublikasının Prezidenti yanında 

Dövlət İdarəçilik Akademiyasında yerləşən Resurs Mərkəzində 6-11 yaşlı uşaqlar 
üçün tullantılar və onların təkrar emalına dair növbəti təlim keçirilib.

IDEA İctimai Birliyi (İB) və "Se-
vimli bala" təşkilatının birgə layihəsi 
olan "Uşaqlar üçün ekoloji laboratoriya" 
çərçivəsində təşkil olunan təlim zamanı 
uşaqlara tullantılar və onların təkrar emalı 
prosesi, bu prosesin planetimiz, xüsusilə 
də canlı aləm üçün nə qədər mühüm 
əhəmiyyət kəsb etməsi haqqında məlumat 
verilib. 

IDEA İB-dən AZƏRTAC-a bildi-
rilib ki,  uşaqlar, həmçinin tullantıların 

çeşidlənməsi, azaldılması və təkrar 
istifadəsi yolları ilə də tanış olublar. Bun-
dan əlavə, gənc təbiətsevərlər əyləncəli 
bilik yarışmalarında, bir sıra sınaqların 
keçirilməsində iştirak edərək istifadə 
olunmuş müxtəlif materiallardan ətraf 
mühitə yararlı yeni əşyalar hazırlamağı 
öyrəniblər. IDEA İB-nin plastik butulka-
lardan təkrar emal nəticəsində hazırlanmış 
bel çantası uşaqların böyük marağına 
səbəb olub.

Avqust təlimi uşaqlara maraqlı və 
əyləncəli gün bəxş etməklə yanaşı, həm 
də onların ətraf mühitin mühafizəsində va-
cib amillərdən hesab olunan tullantıların 
azaldılması və təkrar emalı proseslərini 
kiçik yaşlardan öyrənmələrinə mühüm 
töhfə verib. 

Bu mövzuda təlim avqustun 30-da 
IDEA-nın Gəncə şəhərində yerləşən Re-
surs Mərkəzində də keçiriləcək.

"Uşaqlar üçün ekoloji laboratoriya"da 
iştirak etmək istəyənlərdən IDEA İB (497-
63-16) ilə əlaqə saxlamaları xahiş olunur.

AZƏRTAC

Rio-de-Janeyro Olimpiadasında 
Azərbaycan rekordu – 18 medal!

 � Braziliyanın Rio-de-Janeyro şəhərində XXXI 
Yay Olimpiya Oyunları başa çatmış və dünyanın ən yaxşı 
idmançıları dörd ildən sonra Yaponiyanın paytaxtı Tokioda 
yenidən görüşmək ümidi ilə bir-birilə vidalaşmışlar. 
Azərbaycan olimpiyaçılarının çıxışlarından razı qala bilərik. 
Həmvətənlərimiz Rionun idman meydanlarında kəskin 
rəqabətdə 18 medal-1 qızıl, 7 gümüş, 10 bürünc mükafat 
qazanmış və komanda hesabında 39-cu yeri tutmuşlar. London-
2012-də isə Azərbaycan komandası üzvlərinə 10 medal-2 qızıl, 
2 gümüş və 6 bürünc mükafat təqdim olunmuşdu. 

Rio-2016-nın iştirakçıları 
idmanın 28 növündə 306 dəst medal 
uğrunda mübarizə aparmışlar. 
Olimpiadanın ən yaxşı beş koman-
dası ABŞ ( 46 qızıl, 37 gümüş, 38 
bürünc medal ), Böyük Britaniya 
(27+23+17), Çin (26+ 28+26), 
Rusiya ( 19+18+19) və Almaniya 
(17+10+15 ) olmuşlar. Oyunların 
sahibləri braziliyalılar 7 qızıl, 6 

gümüş, 6 bürünc mükafatla finişə 
13-cü çatmışlar. Türkiyə komandası 
(1 qızıl, 3 gümüş, 4 bürünc) 41-ci 
yeri tutmuşdur. 

Ölkəmizə medal qazandırmış, 
böyük qələbələri şərəfinə Rio-de-
Janeyronun idman meydanlarında 
milli bayrağımızı yüksəklərə ucalt-
mış Azərbaycan olimpiyaçılarını 
bir daha xatırlayaq: taekvondoçu 
çempion Radik İsayev, gümüş 
medalçılar, cüdoçular Rüstəm 

Orucov, Elmar Qasımov, güləşçilər 
Mariya Stadnik, Toğrul Əsgərov, 
Xetaq Qazyumov, avarçəkən Ana-
toli Demyanenko, boksçu Lorenso 
Sotomayor, bürünc mükafatçılar, 
avarçəkən İnna Osipenko-Radoms-
kaya, Rəsul Çunayev, Sabah Şəriəti   
(yunan-Roma güləşi), güləşçi Natal-
ya Sinişin , taekvondoçular Patimat 
Abakarova, Milad Beiqi Harçeqani, 

boksçu Kamran Şahsuvarlı, sərbəst 
güləşənlər Hacı Əliyev, Cəbrayıl 
Həsənov, Şərif Şərifov.

Azərbaycan komandası iki ən 
yüksək əyarlı mükafat qazandığı 
London-2012-dən fərqli olaraq, 
Rio-2016-da bir qızıl medalla 
kifayətlənsə də, əvəzində medal-
ların ümumi sayına görə özü üçün 
olimpiadaların rekordunu müəyyən 
etmişdir. 

Azərbaycanın mükafatçı 

olimpiyaçılarının siyahısından da 
göründüyü kimi, yığma koman-
damıza medalları taekvondoçular, 
cüdoçular, güləşçilər, avarçəkənlər, 
boksçular təmin etmişlər. Onların 
arasında baş rolu isə dayanq ustası 
Radik İsayev oynamışdır. 

Olimpiya çempionunun koman-
da yoldaşları da onlara bəslənilən 
ümidi tam doğrultdular. Abakarova  
və Harçeqani fəxri kürsünün bürünc 
pilləsində təbrikləri qəbul etdilər, 
Fəridə Əzizova isə medalın bir 
addımlığında dayanıb, beşinci yeri 
tutdu. Dörd taekvondoçumuzun bir 
qızıl və 2 bürünc mükafatı böyük 
nailiyyətdir. 

Bir daha taekvondo yarışla-
rına qayıdıb Radikin görüşlərini 
xatırlasaq, o, qazaxıstanlı Ruslan 
Japarova, Koreya Respublikası 
nümayəndəsi Donq-Min Çaya, 
yarımfinalda Böyük Britaniya id-
mançısı Mahama Çoya inamla qalib 
gəldi, finalda isə Niger təmsilçisi 
Abdulrazak İssufunu isə 6:2 hesabı 
ilə məğlubiyyətə uğradıb, XXXI 
Yay Olimpiya Oyunlarının finişinə 
bir gün qalmış Olimpiadanın çem-
pionu olmaqla bütün Azərbaycana 
böyük sevinc bəxş etdi. 

Yeddinci qızıl medalımız

Radik İsayevin Rio-de-
Janeyroda qazandığı ən yüksək 
əyarlı mükafat Azərbaycan idman-
çılarının Atlanta-1996-dan bəri 
Olimpiya oyunlarından vətənimizə 
gətirdikləri yeddinci qızıl medaldır. 

Əvvəllər stend atıcısı Zemfira 
Meftahətdinova, sərbəst üsulla 
güləşən Namiq Abdullayev, yunan-
Roma güləşi ustası Fərid Mansurov, 

cüdoçu Elnur Məmmədli, yenə 
"sərbəstlər"  Toğrul Əsgərov və 
Şərif Şərifov Olimpiya Oyunlarının 
çempionları olmuşlar.

Rio startlarından sonra 
Azərbaycan olimpiaçılarının medal-

larının ümumi sayının 44-ə çatdığı-
nı da qeyd edək. Atlanta-1996-dan 
(ABŞ)  Rio-2016-dək 26 medal 
qazanan idmançılarımız Braziliyada 
həmin medallara birdən-birə 18 
mükafat əlavə etmişlər. 

Finallarda uğursuzluq

Olimpiadanın finişində taek-
vondoçu çempion İsayevin güləşçi 
dostları sərbəst güləşənlər Toğrul 
Əsgərovla Xetaq Qazyumovun da 
işləri yaxşı gedirdi. Mübarizəyə 
səkkizdəbir finaldan başlayan Toğ-

rul Andrey Kvyatkovski (Ukrayna), 
Frank Bolinaro (ABŞ), Frank Çami-
zo (İtaliya) üzərində qələbələrdən, 
onaltıda bir finaldan starta çıxan 
Xetaq isə polyak Radoslav Ba-
ran, iranlı Rza Yazdani, özbək 
Məhəmməd İbrahimov, ukraynalı 

Valeri Andriytsev ilə görüşlərdə 
müvəfəqiyyətdən sonra təəssüf ki, 
finalda bu uğurları davam etdirə 
bilmədilər. Əsgərov həlledici 
görüşdə Soslan Ramonova (Rusi-
ya), Qazyumov isə Kars Snayderə 
(ABŞ) uduzub, gümüş medalla 
kifayətlənməli oldular.

Rio-2016-nın sonuncu günü 
daha bir idmançımız boksçu 
Lorenso Sotomayor (64 kq)  
final döyüşünə çıxdı və gərgin 
mübarizədə qələbəni onun 
özbəkistanlı rəqibi Fazliddin Qaib-
nazarov qazandı. 

Çoxnövçülüyün finalında

Azərbaycanda bədii gimnas-
tikanın lideri Marina Durunda ilk 
dəfə iştirakçısı olduğu Olimpiya 
Oyunlarında çoxnövçülük üzrə final 
yarışlarında doqquzuncu nəticə 
göstərmişdir. 

Final yarışlarında hakimlər 
gimnastımızın həlqələrdə çıxışını 
16,950, topla hərəkətlərdə 17,541, 
gürzlərlə təmrinlərdə 17,716 və 
lentlə hərəkətlərdə 17,541 xalla 
qiymətləndirmişlər. Bu hərəkətlərin 
yekununda Marina Durunda 69,748 
xal toplamış və doqquzuncu yeri tu-
taraq, birinci onluğa daxil olmuşdur. 

Bədii gimnastların çoxnöv-
çülük yarışlarında çempion adını 
isə rusiyalı Marqarita Mamun 
qazanmışdır. İkinci-üçüncü yerləri 
müvafiq surətdə onun həmvətəni 
Yana Kudryavtseva və ukraynalı 
Anna Rizzatdinova tutmuşlar. 

Braziliyanın yerə-göyə 
sığmayan sevinci

Braziliya futbolçuları tarixdə ilk 
dəfə Olimpiya Oyunlarının çempio-
nu adını qazanmışlar. Qızıl medal-
ların taleyinin həll olunduğu final 

görüşündə Pelenin həmvətənləri 
Almaniya komandasına qalib 
gəlmişlər. Əsas və əlavə vaxtlardan 
sonra hesab heç-heçə olmuş (1: 1) 
və penaltilər seriyasında braziliya-
lılar  zərbələri daha dəqiq yerinə 
yetirmişlər. 

Bu oyundan sonra "Mara-
kana" stadionunda baş verənləri 
həyəcansız izləmək mümkün 
deyildi. Qaliblər də ağlayırdılar, 
məğlublar da. Ancaq qaliblərin göz 
yaşları sevinc göz yaşları idi. Hətta 
deyərdik ki, təkcə "Marakana"ya 
yox, yerə-göyə sığmayan sevinc. 
Braziliya tarixdə ilk dəfə futbolda  
Olimpiya Oyunlarının çempionu 
olmuşdur.

Qadın həndbolunda Rusiya

Olimpiada proqramında ən 
maraqlı idman növlərindən biri 
olan həndbolçu qadınların ya-
rışında zirvəyə Rusiya yığması 
yüksəlmişdir. Çempion finalda 
Fransa komandasına 22:9 hesabı ilə 
qalib gəlmişdir.

Bürünc medallar Norveç 
həndbolçularına təqdim olunmuşdur.

Voleybolda isə Çin

Qadınlardan ibarət voleybol 
komandalarının turnirinin finalında 
Çin və Serbiya komandaları qarşı-
laşmışlar. Birinci hissədə avropa-
lılar qalib gəlmiş, oyunun sonunda 
sevinən tərəf isə asiyalılar olmuşlar.  
Ardıcıl üç hissədə serblərdən üstün 
hazırlıq nümayiş etdirən çinlilər 
Olimpiadanın çempionları olmuşlar.

Üçüncü yeri ABŞ həndbolçuları 
tutmuşlar.

Oqtay BAYRAMOV, 
"Xalq qəzeti"


